
భక్తిరసశతకసంపుటము










	ఉ.	
సత్యము దానమున్ దపము శౌచము శాంతము రామభక్తి సాం

గత్యము బ్రహ్మచర్యము సుఖస్థితి మార్దవ మార్జవంబుఁ బాం

డిత్యము శ్రద్ధ నీతి దయ ధీరత ధర్మముఁ బుణ్యకర్మముల్

నిత్యము నీకడన్ నిలుచు నిన్ను నుతింపఁ దరంబె మారుతీ!

	చ.	
విరతి వివేకమున్ సమత వేదసమాదరణంబు యోగమున్

కరుణ దమంబు మైత్రి మురఘస్మరుపూజన మార్జవం బుపా

యరుచియకామమోరిమి మితాశన మాదిగ సత్త్వధర్మముల్

నిరతము నిన్నుఁ గొల్చుటను నీకు సమానులు లేరు మారుతీ!

	మ.	
విలసత్స్థైర్యము విక్రమక్రమము ప్రావీణ్యంబు గాంభీర్య ము

జ్జ్వలశౌర్యంబు జవంబు నీతిప్రతిభాసాంగత్యదాక్షిణ్యముల్

బలమున్ ధైర్యము సాహసంబు విజయోపాయంబు నీయందు ని

ర్మలవృత్తిన్ వసియించె నిన్నుఁ బొగడన్ మాశక్యమే మారుతీ!

	మ.	
పరుషత్వంబు మదంబు నాస్తికత దంభం బీర్ష్య మోహంబు మ

త్సర మన్యాయము కామలోభములు దౌర్జన్యంబు రోషంబు ద

